
UMUMTA’LIM 
MAKTABLARDAGI INGLIZ TILI 
O‘QUV DARSLIKLARI TAHLILI

Xiloldinova Zulayho
Andijon davlat chet tillari instituti,
tayanch doktoranti

Annotatsiya: Ushbu ilmiy maqolada umumta’lim maktablarida o‘qitilayotgan “Prepare Grades 8-9” o‘quv darsliklarining 
yutuq va kamchiliklari tahlil qilingan. Shuningdek, darsliklarni baholash mezonlari haqida qo‘shimcha ma’lumotlar berilgan 
hamda asosiy darsliklarga qo‘shimcha ravishda dars jarayoniga jalb etilishi mumkin bo‘lgan adabiyotlar bo‘yicha fikrlar 
bildirilgan.

Kalit so‘zlar: ingliz tili o‘quv darsliklari, 8-9-sinflar, CEFR darajalari, adaptatsiya, baholash mezonlari.
Abstract: This scientific article analyzes the strengths and weaknesses of the “Prepare Grades 8-9” textbooks used 
in general education schools. In addition, it presents information on the criteria for evaluating textbooks and provides 
suggestions regarding supplementary literature that can be integrated into the teaching process alongside the main 
textbooks.

Key words: English language textbooks, grades 8-9, CEFR levels, adaptation, assessment criteria.
Аннотация: В данной научной статье проанализированы достоинства и недостатки учебников “Prepare Grades 
8-9”, используемых в общеобразовательных школах. Кроме того, представлена информация о критериях оценки 
учебников и предложены варианты дополнительной литературы, которую можно интегрировать в учебный про-
цесс наряду с основными учебниками.

Ключевые слова: учебники английского языка, 8-9 классы, уровни CEFR, адаптация, критерии оценки.

KIRISH
Chet tili darslarini olib borishda o‘quvchilarni mavzu bilan tanishtirish uchun o‘quv materiallarining o‘rni 

katta. Umumta’lim maktablarida barcha o‘qitish manbalari ustida ishlash talab qilinadi. Chunki darslik barcha 
o‘quvchilar uchun bir xil taqdim etiladi, ammo bu darslikdan sinfdagi har bir o‘quvchi birdek manfaatdor bo‘ladi, 
degani emas. Har bir til o‘rganishga kirgan dars qatnashuvchisiga o‘qituvchi tomonidan darslik mavjud yoki 
qo‘shimcha topshiriqlar bilan adaptatsiya qilinishi talab qilinadi [1]. Adaptatsiya uslublarini taqdim etishdan avval 
umumta’lim maktablarida 1-sinfdan 11-sinfgacha bo‘lgan darsliklarni va qo‘shimcha manba sifatida kiritish 
mumkin bo‘lgan o‘quv materiallarini tahlil qilib chiqishimiz zarur. Ma’lumki, 2022–2023-o‘quv yilidan boshlab 
umumta’lim maktablariga Cambridge University Press tomonidan ishlab chiqilgan ingliz tili darsliklari mahal-
liylashtirilib, o‘zbek tiliga tarjima qilinib, bosqichma-bosqich joriy etildi [2]. Ushbu maqolada esa joriy etilgan 
darsliklar orasidan “Prepare Grade 8-9” umumiy tahlil uchun tanlab olindi. Bu bosqichda o‘quvchilar o‘rtacha 
14–15 yoshda bo‘lishini inobatga olsak, o‘quv darsliklarini o‘smirlarga xos bo‘lgan o‘qitish tizimlari asosida joriy 
etish talab qilinadi.

MAVZUGA OID ADABIYOTLAR SHARHI
Materiallar ta’lim dasturi bilan uzviy bog‘langan, yoshga mos va motivatsiyani oshiruvchi bo‘lishi zarur [3]. 

Richards (2001) ta’kidlaganidek, materiallar dastur maqsadlarini amalga oshirish vositasi bo‘lib, ularni ishlab 
chiqishda o‘quvchilarning ehtiyojlari, qobiliyatlari va ijtimoiy-kognitiv rivojlanish darajasi inobatga olinishi kerak. 
Cunningsworth (1995) darslik tanlashda aniq mezonlar tizimini taklif qiladi: mavzuning o‘quv dasturiga mosligi 
(relevance), til darajasiga muvofiqligi, metodik yondashuvning o‘qituvchi va o‘quvchilarga mosligi, til ko‘nikma-
larining integratsiyasi va qo‘shimcha resurslarning mavjudligi. Bu mezonlar ayniqsa o‘smirlar uchun muhim, 
chunki ular dolzarb mavzular va interaktiv topshiriqlarga ijobiy munosabat bildiradilar [4]. Grant (1987) esa dars-

likdan maksimal foydalanish uchun o‘qituvchining uni moslashtirish (adaptatsiya) qobiliyatiga e’tibor qaratadi. 
O‘smirlar bilan ishlashda darslikdagi mashqlarni mahalliy kontekst va o‘quvchilar qiziqishlariga moslashtirish, 
qo‘shimcha ijodiy va kommunikativ faoliyatlar kiritish samarali bo‘ladi. Council of Europe (2001) tomonidan 
ishlab chiqilgan CEFR til darajalari tizimi materiallarning til kompetensiyalariga mosligini aniqlash uchun asos 
bo‘lib xizmat qiladi. CEFRdagi “can-do” bayonotlari o‘smirlarning o‘z yutuqlarini aniq ko‘rishiga yordam beradi, 
biroq vazifalar mazmunini yoshga va madaniy kontekstga moslashtirish talab etiladi [5]. Zamonaviy materiallar 
ishlab chiqishda o‘quvchiga yo‘naltirilganlik, real hayotiy (autentik) materiallardan foydalanish, multimediya va 
interaktiv topshiriqlarni joriy etish, hamda madaniy jihatdan moslashuvchanlik asosiy tamoyillar sifatida belgi-
lanadi (Tomlinson, 2013). O‘smirlar uchun materiallar loyihaviy ishlarga, ijtimoiy aloqalarni rivojlantirishga va 
shaxsiy identifikatsiyani qo‘llab-quvvatlashga xizmat qilishi lozim. Umuman olganda, o‘smirlarga ingliz tili o‘qitish 
materiallarining samaradorligi quyidagi omillarga bog‘liq: o‘quv dasturiga va yosh ehtiyojlariga moslik, til dara-
jasi va CEFR standartlariga mos kelish, to‘rt asosiy til ko‘nikmasini integratsiyalash, interaktiv va vizual jihatdan 
jozibador bo‘lish, hamda o‘qituvchilar tomonidan mahalliy sharoitga moslashtirish imkoniyatining mavjudligi. 
Ushbu tamoyillarni uyg‘un qo‘llash O‘zbekiston sharoitida o‘smirlarning til o‘rganish motivatsiyasi va natijalarini 
sezilarli darajada oshiradi.

TADQIQOT METODOLOGIYASI
Tahliliy yondashuv. Ushbu tadqiqotda sifatli (qualitative) baholash yondashuvi qo‘llanildi. Bu yondashuv 

o‘quv materiallarining sifatini nafaqat raqamli ko‘rsatkichlar, balki mazmuniy va kontekstual jihatlar asosida 
baholash imkonini beradi. Baholash jarayonida tanlangan darslikdagi har bir bo‘lim va mashq turlari tizimli 
ravishda tahlil qilinib, quyidagi mezonlar asosida baho berildi [6]:
1.	 Level appropriateness – CEFR darajasiga mosligi. CEFR standartlari asosida darslikdagi til materiali va 

vazifalarning murakkablik darajasi baholandi. Mezonga ko‘ra, quyidagilar tahlil qilindi:
a)	 darslikdagi til strukturasi va lug‘at hajmi CEFR darajalariga mos kelishi;
b)	 mashqlarning murakkablik darajasi va ketma-ketligi;
c)	 o‘quvchining kommunikativ vaziyatlarda tilni qo‘llay olishiga qaratilganlik.
2.	 Skills integration – til ko‘nikmalarining integratsiyasi. Til o‘qitishda tinglab tushunish, gapirish, o‘qish va 

yozish ko‘nikmalarining uyg‘un rivojlanishi muhim hisoblanadi. Shu bois, baholashda quyidagilar e’tiborga 
olindi:

a)	 har bir bo‘limda to‘rt asosiy til ko‘nikmasining qamrab olinishi;
b)	 mashqlar orasidagi mantiqiy bog‘liqlik va ketma-ketlik;
c)	 real kommunikativ vaziyatlarni yaratishga qaratilgan topshiriqlar mavjudligi.
3.	 Didaktik dizayn – topshiriqlar ketma-ketligi va ko‘rsatmalarning aniqligi. Darslikning didaktik tuzilishi va 

mashqlar dizayni o‘quv jarayonining samaradorligiga bevosita ta’sir ko‘rsatadi. Baholashda quyidagilar 
ko‘rib chiqildi:

a)	 mashqlarning oddiydan murakkabga qarab ketma-ket joylashtirilganligi;
b)	 topshiriqlar bo‘yicha ko‘rsatmalar aniq va tushunarli bo‘lishi;
c)	 o‘quvchining mustaqil ishlashiga imkon beruvchi topshiriqlar ulushi.
4.	 Lingvistik aniqlik – grammatik va leksik mazmun sifatini baholash. Mazkur mezon doirasida darslikdagi 

grammatik qoidalar, leksik materiallar va ularning to‘g‘riligiga e’tibor qaratildi. Baholash quyidagi jihatlar 
asosida amalga oshirildi:

a)	 grammatik tushuntirishlarning aniqligi va qisqaligi;
b)	 lug‘at boyligi va uning amaliy qo‘llanish imkoniyati;
c)	 talaffuz bo‘limlari va fonetika mashqlarining mavjudligi.
5.	 Madaniy mazmun – xalqaro va mahalliy kontekst uyg‘unligi. Darslikdagi madaniy mazmunning o‘quv

chilarning umumiy dunyoqarashi va madaniyatlararo kompetensiyasini rivojlantirishdagi ahamiyati tahlil 
qilindi. Bu mezon bo‘yicha quyidagilar inobatga olindi:

a)	 ingliz tilida so‘zlashuvchi mamlakatlar madaniyatiga oid materiallarning mavjudligi;
b)	 mahalliy madaniyat bilan taqqoslash imkonini beruvchi topshiriqlar;
c)	 madaniyatlararo muloqot ko‘nikmalarini rivojlantiruvchi mashqlar.

TAHLIL VA NATIJALAR
“Prepare Grades 8-9” ingliz tili darsligi dastur bo‘yicha CEFR A2+ darajasiga to‘g‘ri keladi. Darsliklarni tahlil 

qilish orqali quyidagi xulosalarni qilish mumkin.

Prepare 8-sinf darsligining yutuqlari:

•	 darslik CEFR (Common European Framework of Reference) talablariga mos ishlab chiqilgan;

•	 tinglab tushunish, o‘qish, yozish va gapirish kabi to‘rt asosiy ko‘nikmani rivojlantiradi;

•	 o‘quvchilarni muloqotga kirishga undaydigan real hayotiy mavzular tanlangan;

•	 grammatik qoidalar matn asosida tushuntiriladi, bu esa ularni yaxshiroq tushunishga yordam beradi;

•	 har bir grammatika bo‘limidan keyin amaliy mashqlar mavjud;

•	 har bir bo‘limda tematik so‘zlar jamlanmasi bor;

•	 lug‘at boyligini oshirishga qaratilgan collocations, phrasal verbs va word formation mashqlari mavjud;

•	 har bir bo‘lim oxirida Progress check (rivojlanish testi) mavjud.

Prepare 8-sinf darsligining kamchiliklari:

•	 mavzular asosan g‘arbona hayot tarzi asosida tanlangan, O‘zbekiston yoki mintaqaviy madaniyatni kam 
aks ettiradi;

•	 o‘quvchilarning shaxsiy tajribasiga bog‘lashda ba’zan qiyinchilik tug‘iladi;

•	 ayrim bo‘limlarda ko‘p grammatika mashqlari berilgan, lekin gapirish yoki yozish bo‘yicha amaliyot yetarli 
emas;

•	 boshqa bo‘limlarda esa aksincha, gapirishga urg‘u ko‘proq berilib, grammatikani mustahkamlashga kam 
joy ajratilgan.

Prepare 9-sinf darsligining yutuqlari:

•	 o‘quvchilar yoshiga mos dolzarb va motivatsion mavzular (texnologiya, do‘stlik, kelajakdagi kasb, sog‘lom 
turmush) keltirilgan;

•	 muloqotga kirishishni rag‘batlantiradi, interaktiv topshiriqlar orqali fikr bildirishga undaydi;

•	 har bir dars listening, speaking, reading, writing bo‘yicha mustahkam ko‘nikmalar beradi;

•	 speaking bank va writing guide bo‘limlari o‘quvchilarning ijodiy fikrlashiga yordam beradi;

•	 har darsda target vocabulary va grammar point ko‘rsatilgan;

•	 wordlist bo‘limida barcha lug‘atlar to‘plangan, dictionary skills ham o‘rgatiladi;

•	 kitob bilan birga audio, video, interaktiv online workbook, self-check testlar taqdim etiladi.

Prepare 9-sinf darsligining kamchiliklari:

•	 writing bo‘limlari mavjud bo‘lsa-da, ba’zan shablonlar va strukturali ko‘rsatmalar yetarli emas;

•	 darslik mustaqil yozma ish uchun ko‘proq o‘qituvchi ko‘magini talab qiladi;

•	 listening bo‘limidagi ba’zi matnlar tezligi va aksenti tufayli tushunishga og‘ir kechadi;

•	 guruhda kuchli va sust o‘zlashtiruvchi o‘quvchilar bilan ishlash uchun darslikda turli darajadagi topshiriqlar 
yetarli emas.

Umumta’lim maktablarida darsliklarni o‘qitish jarayonida o‘quvchilarning bilim darajasi bir-biridan farq qilishi 
mumkin. Shu bois, o‘qituvchilar chet el darsliklarini qo‘shimcha metodik vosita sifatida jalb etish orqali dars 
samaradorligini oshirishlari mumkin. Bu yerda ayniqsa English File va Headway kabi jahon miqyosida keng tan 
olingan, tajribali nashriyotlar – Oxford University Press tomonidan ishlab chiqilgan darsliklar katta ahamiyatga 
ega. English File darsligi o‘zining kommunikativ yondashuvga asoslanganligi bilan ajralib turadi. Har bir bo‘lim 
o‘quvchining gapirish, tinglab tushunish, o‘qish va yozish ko‘nikmalarini muvozanatli rivojlantirishga qaratilgan. 

Bu darsliklar CEFR tizimining barcha bosqichlarini – A1 dan C1 gacha – to‘liq qamrab oladi (Latham-Koenig, C. 
& Oxenden, C., 2019). Ushbu darsliklar quyidagi afzalliklari bilan ajralib turadi:

•	 CEFR tizimiga to‘liq mosligi: o‘quvchilarning til darajasini bosqichma-bosqich A1 dan C1 gacha olib chiqish 
imkonini beradi.

•	 Kommunikativ yondashuv asosida tuzilganligi: tilni real hayotiy vaziyatlarda qo‘llashga o‘rgatadi.

•	 Boy multimedia resurslari: audio, video, interaktiv mashqlar orqali darslarni jonlantiradi.

•	 Differensial yondashuv imkoniyati: turli darajadagi o‘quvchilar bilan individual ishlash uchun mosla
shuvchanlik yaratadi.

•	 Mustaqil ta’limga rag‘batlantiruvchi metodika: o‘quvchilarni faollikka undaydi, ularning mustaqil ishlash 
ko‘nikmalarini shakllantiradi.

Shu sababli, ingliz tili darslarini faqat mahalliy darsliklar asosida olib borish o‘rniga, ularni xorijiy darsliklar 
bilan uzviy va maqsadli qo‘shib olib borish maqsadga muvofiq hisoblanadi. Bu nafaqat o‘quvchilarning tilga 
bo‘lgan qiziqishini oshiradi, balki o‘zlashtirish darajasini xalqaro standartlarga yaqinlashtiradi. Ayniqsa, yuqori 
sinf o‘quvchilarini xalqaro imtihonlarga tayyorlanayotgan yoshlarni samarali tayyorlashda bu yondashuv muhim 
ahamiyat kasb etadi. Shu bilan birga, bu darsliklarni to‘liq asosiy manbaga aylantirish emas, balki qo‘shimcha 
(supporting/supplementary) vosita sifatida integratsiya qilish ta’limdagi milliylik va xalqaro tajriba uyg‘unligini 
ta’minlaydi. O‘qituvchilar chet el darsliklaridan individual mashg‘ulotlarda, guruhlar bo‘yicha ishlashda, differen-
sial yondashuv asosida yoki mustaqil ta’lim uchun qo‘llash orqali darsni boyitishlari mumkin.

XULOSA VA TAKLIFLAR
Umumiy qilib aytganda, mahalliy o‘quv darsliklari albatta o‘quvchilarning chet tili bilim darajasini ma’lum bir 

bosqichga ko‘tarishga xizmat qiladi. Chunki, yuqorida ta’kidlanganidek, ushbu qo‘llanmalar o‘quvchilarga chet 
tilini o‘qitishda grammatik tuzilmalari ustida ishlashdan tortib, til ko‘nikmalarini rivojlantirishgacha qator afzallik 
jihatlariga ega. Ammo sinfdagi barcha o‘quvchilar birdek qiziqish va bilim darajasiga ega emasligini inobatga 
olsak, aksariyat hollarda o‘qituvchidan samarali metodlar asosida yangi qo‘shimcha darsliklarni ham kiritish 
maqsadga muvofiqdir. Bu orqali o‘quvchilarni son va sifat jihatidan dars jarayoniga jalb qilish ko‘rsatkichlari 
sezilarli darajada oshishiga sabab bo‘ladi.

Foydalanilgan adabiyotlar ro‘yxati:
1.	 Council of Europe. (2001). Common European Framework of Reference for Languages: Learning, Teaching, Assess-

ment. Cambridge University Press.
2.	 Cunningsworth, A. (1995). Choosing Your Coursebook. Heinemann.
3.	 Grant, N. (1987). Making the Most of Your Textbook. Longman.
4.	 Richards, J. C. (2001). Curriculum Development in Language Teaching. Cambridge University Press.
5.	 Tomlinson, B. (2013). Developing Materials for Language Teaching. Bloomsbury Academic.
6.	 Latham-Koenig, C., & Oxenden, C. (2019). English File (Third Edition). Oxford University Press.
7.	 Soars, J., & Soars, L. (2015). New Headway (Fourth Edition). Oxford University Press.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

